
ЗАХИДАЛ 18

	 

	ЧАНДРАГУПТ МАУРЬЯ БА «АРТХАШАСТРА»

	 

	1931 оны нэгдүгээр сарын 25

	 

	Би нэг захидалдаа Магадхегийн тухай сануулан хэлсэн билээ. Тэр бол одоогийн Бихар мужид тогтнон байсан эртний хаант улс юм. Түүний Нийслэл нь Паталипутра, одоогийн Патна байв. Бидний ярилцан байгаа тэр үед Магадхег Нандуудын угсааныхан буюу омгийн хаад захирч байжээ. Тэр нутагт Чандрагупта гэдэг нэртэй нэгэн залуу эр байсан агаад бодвол тэр мөн л хааны угсааны хүн байсан биз. Чандрагупта маш их ухаантай, шийдмэг, нэр алдар хөөцөлдөгч хүн байсан тэгээд ч Нандуудын угсааны хаан их ухаантайг нь бодоод ч юм уу, Чандрагуптын зан байдал таалагдаагүйгээс ч болоод юм уу түүнийг эх нутгаас нь зайлуулжээ. Чандрагупта умар зүг Таксил руу явсан нь Александр ба грекүүдийн тухай яриа сонсоод тийш явахаар шийдсэн байж ч болох юм. Чанакья ч гэж нэрлэдэг Вишнугупта гэдэг нэртэй нэгэн авьяас бэлэгтэй бярман түүнтэй хамт явсан аж. Чандрагупта, Чанакья хоёр бол амьдралд нь юу ч тохиолдсон амархан буугаад өгчих тийм номхон хүлцэнгүй улс биш байлаа. Тэд дээгүүр юм боддог, алдар тушаалд дуртай байсан ба үйлдэл хийж амжилт олохыг хичээж байжээ. Чандрагупта Александрын алдар цууд татагдан түүний жишээгээр ажиллахыг бодсон ч байж болох юм. Чанакья бол түүний сайн анд нөхөр, уг хэрэгт нь зөвлөгч нь болж байжээ. Тэр хоёр сонор соргог байж Таксилд болж байгаа явдлуудыг ажиглан тохиромжтой цаг мөчийг хүлээн байлаа. 

	Удсан ч үгүй тааламжтай нөхцөл бий болжээ. Александр нас барсан тухай мэдээ Таксилд ирмэгц хөдлөх цаг боллоо гэдгийг Чандрагупта ойлгосон байна. Тэрээр ард түмнийг Таксилд төвлөрүүлэн нэгтгэж тэдний туслалцаатайгаар Александрын үлдээсэн грекийн гарнизоныг хөөн зайлуулжээ. Чандрагупта Таксилыг эзэгнэснийхээ дараа холбоотнуудынхаа хамт өмнө зүг Паталипутраг чиглэн явж Нандуудын угсааныхны хаанд цохилт өгчээ. Энэ бол манай эриний өмнөх 321 онд буюу Александрын нас барснаас хойш яг хоёр жилийн дараа болсон явдал юм. Тэр үеэс хойш Маурьягийн угсааныхны хаанчлалын үе эхэлдэг байна. Чандрагуптыг яагаад Маурья хэмээн нэрлэх болсныг тодорхой мэдэхгүй юм. Энэ уг Мура гэдэг түүний эхийнх нь нэрнээс үүсэлтэй гэж зарим хүн үздэг. Нөгөө зарим нь түүний өвөг эцэг хааны тогос шувуу малладаг байсан тогосыг самгардиар маюра гэдэгтэй холбон ярьдаг байв. Гэвч уг үгийн гарал ямар ч байлаа гэсэн Чандрагупта олон зуун жилийн өмнө Маурья гэдэг нэрээр алдар цууд гарч Энэтхэгийн их эзэн хаан байжээ. 

	«Махабхаратад> болон эртний бусад ном судар, үлгэр туульст нийт Бхаратыг эзэгнэн захирсан агуу их хаадын тухай өгүүлсэн байдаг. Тэглээ ч гэсэн тэр үеийн тухай үнэн магадтай мэдээ бидэнд байхгүй болохоор тэр үед Бхарат буюу Бхаратаварша тийм агуу их байсан гэж хэлж чадахгүй байна. Тэр бүх үлгэр домог дээр үеийн эзэн хаадын хүчирхгийг хэтрүүлсэн ч байж болох юм. Хэдий тийм боловч Энэтхэгийн түүхэнд байсан анхны хүчирхэг том эзэнт улс нь Чандрагупта Маурьягийн эзэнт улс мөн байв. Тэр бол их эрх мэдэл бүхий нэр хүндтэй улс байсныг бид түүхээс мэдэх билээ. Тийм засаг, улс гэнэт гараад ирэхгүй нь мэдээж юм. Урт удаан үеийн турш жижиг эзэнт улсууд нийлэн нэгдэх үйл явц болж улс гүрнийг удирдан жолоодох ухаан хөгжиж ирсэн байх ёстой. 

	Чандрагуптын хаанчлалын үед Бага Азиас эхлээд Энэтхэг хүртэлх бүх улс орныг эзэмшин авсан байсан Александрын цэргийн жанжин Селевк их армиараа Инд мөрнийг гатлан Энэтхэг рүү довтлон орж ирсэн байна. Гэвч түүний хуумгай хүсэл гунигтайгаар төгсжээ. Чандрагупта түүнийг зад няцааж тэгээд Селевк юу ч үгүй хоосон буцан зугтахаас аргагүй болжээ! Селевк ямар ч нутаг эзлэн авч чадаагүйгээр барахгүй Чандрагуптад буулт хийж Кабул ба Герат хүртэлх Гандхар буюу Афганистаныг найр тавин өгсөн байна. Селевк өөрийн охиныг хүртэл Чандрагуптад сүй тавин өгчээ. Тийнхүү Чандрагуптын эзэнт улс Кабулаас Бенгал хүртэл, Аравийн тэнгисээс Бенгалийн булан хүртэлх бүх Умард Энэтхэг болон Афганистаны хагасыг эзэгнэх болсон байна. Зөвхөн Өмнөд Энэтхэг л түүний захиргаанд ороогүй байв. Тэр их эзэнт улсын нийслэл нь Паталипутра байлаа. 

	Селевк Чандрагуптын ордонд төлөөлөгчөөр суух элчний журмаар Мегасфен гэдэг хүнийг Энэтхэгт явуулжээ. Тэр үеийн байдлын тухай Мегасфений бичсэн сонирхолтой тэмдэглэл байдаг. Тэгэхдээ Чандрагуптын үеийн төр ёсны тухай маш дэлгэрэнгүй бичсэн түүнээс ч сонирхолтой сурвалж бичиг бидэнд бий. Тэр бол Каутильягийн бичсэн «Артхашастра» юм. Каутилья гэдэг бол аанай л нөгөө хуучин бидний мэдэх Чанакья буюу Вишнугупта мөн бөгөөд харин «Артхашастра» гэдэг нь «сайн үйлийн тухай ухаан» гэсэн утгатай үг юм. 

	«Артхашастра» юм юмыг хамран бичсэн ном бөгөөд түүнд олон янзын асуудлыг тайлбарласан байдаг тул тэр бүхний тухай онцолж дэлгэрэнгүй өгүүлэх бололцоо алга. Тэр номд хаан болоод түүний сайд, зөвлөхүүд, зөвлөлийн хуралдаан, засгийн газрын янз бүрийн байгууллагуудын гүйцэтгэх үүрэг, худалдаа, наймааны ажил, хот, тосгоны захиргаад, хууль ба шүүн таслах ажиллагаа, нийгмийн зан үйл, эмэгтэйчүүдийн эрх, нас хөгшрөгсөд болон тахир дутуу бологсдод үзүүлэх тусламж, гэр бүл болох ба салах асуудал, албан татвар ногдуулах журам, арми ба флот, дайн ба найрамдлын асуудал, дипломат ёс, газар тариалан, нэхэх, ээрэх ажил, гар урчуудын байдал, паспорт, шорон гяндан хүртэл бүх зүйлийн тухай бичсэн байдаг. Ингээд л нэрлээд байвал цааш нь олныг тоочиж болох боловч би Каутилийн бүтээлийн гарчгаар захиагаа дүүргээд хэрэггүй юү дээ гэж бодном. 

	Хаан хүн ард түмний гараас засгийн эрхийг аваад ёслол хийх үедээ ард түмэнд үйлчилнэ гэдгээ тангараглах ёстой ажээ. «Та нарыг хяхан хавчвал би бурхан тэнгэр, амь нас, удам угсаанаасаа хагацаг» гэж тэр амлах ёстой ажээ. Номд хааны өдөр тутам гүйцэтгэх үүрэг, ажил үйлдлийг ёсчлон бичсэн байлаа. Хаан хүн яаралтай ажил гүйцэтгэхэд ямагт бэлэн байх ёстой байв, учир нь хэрэв хаан хийх хэрэгтэй зүйл гэж үзэх л юм бол олон нийтийн үүргийг хойш тавьж болохгүй ажээ. «Хэрэв хаан ажилсаг бол түүний харьяат албатууд мөн ажилсаг болно. » «Албат ардууд нь аз жаргалтай, сайн сайхан амьдарч байвал хаан ч аз жаргалтай байна, тэр өөрийнхөө сэтгэлд таалагдсаныг л сайн сайхан гэж үзэх биш, харин албат ард түмэнд нь таалагдсан зүйлийг л сайн сайхан гэж үзэх ёстой». Одоо манай дэлхий дээр эзэн хаант ёс мөхөн арилж байна. Эзэн хаан гэж маш цөөхөн үлдсэн, гэвч тэр удахгүй үгүй болно. Гэтэл Эртний Энэтхэгт эзэн хаант ёс гэдэг нь ард түмэнд үйлчлэх гэсэн утгатай байсныг тэмдэглэн хэлэхэд сонин байгаа биз. Эзэн хаадад онцгойлсон эрх, ганцаарчлан захирах ёс гэж байсангүй. Хэрэв хаан тэнэг мулгуу явдал үйлдвэл ард түмэн түүнийг огцруулан өөр хаан сонгох эрхтэй байжээ. Ямар ч байсан уг үзэл санаа тийм байсан, онолын үүднээс асуудлыг тэгж тавьж байжээ. Харин энэ үзэл санаанд үйл ажиллагаа нь нийцэхгүй, тэнэг мулгуу зан авир гаргаж өөрийн орон, өөрийн ард түмнийг багагүй золгүй явдалд учруулж байсан хаад олон байсан нь мэдээж билээ. 

	«Артхашастрад» бас «аричуудыг ямар ч байсан боол болгож болохгүй» гэсэн эртний ёс журмыг онцлон тэмдэглэсэн байлаа. Үүнээс үзэхэд улсын дотор эсхүл бусад орноос авчирсан, эсхүл өөрийн үндсэн хүн амаас гаралтай байдлаар боолчууд зэрэг дугаартай байсан нь лавтай бөгөөд тэгээд аричуудын талаар тусгай арга хэмжээ авч ямар ч байсан боол болгохгүй байхаар шийдсэн бололтой. 

	Маурьягийн эзэнт улсын нийслэл нь Паталипутра хот байжээ. Тэр бол Ганга мөрний эргийн дагуу есөн миль газар үргэлжилсэн том сайхан хот. Олон зуун жижиг хаалгыг нь эс тоолоход зөвхөн гол том хаалганууд нь жаран дөрөв байв. Байшингуудыг нь их төлөв модоор барьдаг байсан ба галын аюул гарахаас болгоомжилсон жич арга хэмжээ авч байжээ. Гол гудамжнуудад нь дүүрэн устай олон мянган хувингууд тавьсан байдаг байв. Айл бүр гал түймэр гарах үед савтай ус, мөн модон болон олсон шат, дэгээ зэрэг шаардлагатай багаж хэрэгсэлтэй байх ёстой байв. 

	Каутилийн өгүүлснээр хотын дотор журамладаг байсан нэгэн ёсыг хэлэхэд чамд лав сонин байх. Гудамжинд хог хаясан хүнийг торгож шийтгэдэг байжээ. Хэрэв хэн нэгэн хүн гудамжинд байсан хог, усыг цэвэрлээгүй бол мөн торгодог байжээ. Эдгээр ёсыг үнэхээр журамлан сахидаг байсан бол Паталипутра болон бусад хотуудын ариун цэврийн нөхцөл сайн, цэвэрхэн сайхан хотууд байсан байж таарна. Манай зарим хотын захиргаад тийм журам тогтоодог болоосой гэж би боддог юм. 

	Паталипутрад хотын ажил үйлдэл явуулах үүрэг бүхий хотын захиргааны зөвлөл ажилладаг байлаа. Түүнийг хотын хүн ам сонгодог байв. Түүний бүрэлдэхүүнд сонгогдсон гучин гишүүн тус бүр таван хүнтэй зургаан янзын комисст ажилладаг байв. Тэдгээр комисс хотын гар урлал, үйлдвэрийн ажил, жуулчид ба мөргөлчдөд орон байр олгох, хүн нас барах, төрөхтэй холбогдсон албан татвар ногдуулах ажлыг бүрдгэх, бэлэн эдлэхүүнийг хуваарилах зэрэг бусад ажил эрхлэн явуулдаг байв. Зөвлөл нь нийтдээ эмнэлэг сувилал, санхүү, усан хангамж, цэцэрлэгт хүрээлэн, нийтийн барилга байгууламжийн асуудал эрхлэн явуулдаг аж. 

	Хууль зүйн асуудлыг панчаят эрхлэн гүйцэтгэдэг байсан ба бас давж заалдах шүүх ажилладаг байжээ. Өлсгөлөн тохиолдвол хүн амд тусламж үзүүлэхийн тулд тусгай арга хэмжээ авч байсан ба өлсгөлөн тохиолдоход хэрэглэхийн тулд улсын бүх агуулахад хүнсний зүйл нөөцлөн хадгалсан байдаг байв. 

	Хоёр мянга хоёр зуун жилийн өмнө Чандрагупта, Чанакья хоёрын байгуулсан Маурьягийн эзэнт улс тийм байжээ. Каутилья, Мегасфен хоёрын бичсэн зүйлээс би зөвхөн зарим нэгийг нь л энд товч дурдлаа. Зөвхөн үүгээр ч гэсэн чи тэр үеийн Энэтхэгийн тухай ядаж бага зэргийн төсөөлөлтэй болж чадна. Тэр үед нийслэл Паталипутра болон бусад том хотоос эхлээд олон мянган жижиг хот тосгон хүртэл улс орон даяар амьдрал оргилон буцалж байсан нь дамжиггүй. Эзэнт улсын нутгийн янз бүрийн хэсгүүдийг их замаар холбосон байв. Хаант улсын гол зам (ражапаттра) Паталипутраг дайран өнгөрч баруун хойд хилдээ хүрдэг байжээ. Олон суваг шуудуутай, усжуулалтыг ажигладаг тусгай газартай, усан онгоцны зогсоол, гарам, гүүр хийгээд янз бүрийн буудлын хооронд байнгын тээвэр хийдэг, тэр олон тооны хөлөг онгоц, завийг эрхлэн хариуцдаг усан онгоцны газартай байжээ. Хөлөг онгоцнууд нь бас Бирма, Хятад руу тэнгисийн тээвэр хийдэг байлаа. 

	Чандрагупта тэрхүү эзэнт улсыг хорин дөрвөн жил захиран суужээ. Тэр манай эриний өмнөх 296 онд нас барсан байна. Бид Маурьягийн эзэнт улсын түүхийг дараачийн захидалдаа үргэлжлүүлэн ярилцах болно. 

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

